
Ágrip 

Hugmyndafræðin um einstaklingsmiðað nám getur nýst við kennslu textilmennta í 

grunnskólum. Í grunnskólalögum og aðalnámsskrá kemur fram að koma eigi til móts 

við einstaklingsbundar þarfir nemenda og að nemendur eigi að fá nám við hæfi. Þrátt 

fyrir að jafnvægi eigi að ríkja milli bóklegs og verklegs náms, benda rannsóknir til þess 

að verklegar greinar eigi á brattann að sækja gagnvart þeim bóklegu. Með 

Fjölgreindakenningu Howard Gardners og hugmyndafræði Carol Ann Tomlinson um 

einstaklingsmiðað nám er leitast við að bæta skólastarf með fjölbreyttum og 

árangursríkum kennsluháttum og aðferðum, með þarfir nemenda að leiðarljósi. Það 

þykir því ljóst að markmið einstaklingsmiðaðs náms samræmist markmiðum 

grunnskólalaga og því er hægt að færa ýmis rök fyrir einstaklingsmiðuðum 

kennsluháttum við kennslu textílmennta.  

Formáli 

Ritgerð þessi er 10 eininga lokaverkefni til B.Ed.-prófs í grunnskólakennarafræðum við 

Menntavísindasvið Háskóla Íslands. Leiðbeinandi var Arngunnur Sigurþórsdóttir 

aðjúnkt og kann ég henni bestu þakkir fyrir góða leiðsögn. Einnig vil ég þakka föður 

og gagnleg ráð.  

1 Inngangur  

Handverk og listir hafa fylgt Íslendingum frá örófi alda og verið mikilvægur hluti af 

menningarsögu- og arfi landsins. Fallegt handverk getur veitt gleði, fyrir þann sem fær 

að nýta það á hagnýtan eða fagurfræðilegan hátt. Gleðin og ánægjan sem felst í því 

að skapa fallega hluti sem hægt er að hagnýta á marga vegu, er m.a. ástæðan fyrir því 

að list- og verkgreinar eru taldar mikilvægar í skólastarfi. Það er margþætt hlutverk 

kennara að búa nemendum góð skilyrði til skapandi náms. Fjölbreytni einkennir 

námsgreinina textílmennt og er því að mörgu að hyggja þegar kemur að skipulagi og 

kennslu.  

Hugmyndafræðin um einstaklingsmiðað nám er á meðal fjölmargra nálgana sem 

hægt er að styðjast við í skólastarfi og er þessari ritgerð ætlað að leiða í ljós hvernig 

hugmyndafræði einstaklingsmiðaðs náms geti nýst í kennslu textílmennta. 

Í upphafi ritgerðarinnar verður fjallað um grunnskólalög og mikilvægi þeirra fyrir 

uppbyggingu skólastarfs og aðeins komið inn á rétt nemenda í námi. Þá verður 

aðalnámskrá skoðuð og litið yfir grunnþætti menntunar. Textílmenntagreininni verða 

gerð skil og rýnt í rannsóknir. Því næst verður hugað að námskenningum en þar 

verður áhersla lögð á hugmyndafræði Carol Ann Tomlinson um einstaklingsmiðað 

nám en einnig verður farið í Fjölgreindakenningu Gardners. Litið verður á þá þróun 

sem átt hefur sér stað í skólamálum Reykjavíkurborgar á undanförnum árum, og 

skoðaðar hugmyndir að kennsluaðferðum sem gætu nýst við kennslu textílmennta. 

Að lokum verða helstu atriðin dregin saman.  

2 Lög um menntamál 

2.1 Fræðslulög 

Árið 1907 markaði tímamót í skólasögu á Íslandi þegar sett voru lög á Alþingi, um 

fræðsluskyldu barna. Helsti talsmaður laganna var heimspekingur að nafni 

Guðmundur Finnbogason, en hann var mikill áhugamaður um menntamál (Jörgen P. 

Lind, 2006). Grunnskólalög voru fyrst sett árið 1974 og eru þau endurskoðuð 

reglulega. Gildandi grunnskólalög eru frá árinu 2008.  

2.2 Grunnskólalög 

Grunnskólalög nr. 91/2008 samanstanda af 12 köflum og 48 lagagreinum. Þar kemur 

fram hvaða hlutverki og skyldum grunnskólar á Íslandi gegna. Lögin frá 2008 byggja á 

því meginsjónarmiði að öll börn á skólaskyldualdri, sem er aldurinn frá 6-16 ára, fái 

nám og kennslu við sitt hæfi.    

Starfshættir grunnskóla skulu mótast af umburðarlyndi og kærleika, 

kristinni arfleifð íslenskrar menningar, jafnrétti, lýðræðislegu samstarfi, 

ábyrgð, umhyggju, sáttfýsi og virðingu fyrir manngildi. Þá skal grunnskóli 

leitast við að haga störfum sínum í sem fyllstu samræmi við stöðu og 

þarfir nemenda og stuðla að alhliða þroska, velferð og menntun hvers og 

eins   (Lög um grunnskóla, nr. 91/2008, 2. gr). 

Nemendur verja stórum hluta bernskunnar innan veggja skóla því er brýnt að í boði sé 

fjölbreytt og jákvætt starfsumhverfi sem leiðir til framfara í námi og þroska. 

Grein Brynjars Ólafssonar (2009), „...að mennta þá í orðsins sanna skilningi“   

fjallar um sögu og þróun handmenntakennslu frá 1970 til 2007 og stöðu greinarinnar í 

skólakerfinu. Á þeim tíma sem greinin er skrifuð, er talið að staða list- og verkgreina 

standi höllum fæti gagnvart bóknámsgreinum. Sú niðurstaða brýtur í bága við ákvæði 

grunnskólalaga sem mælir fyrir að jafnvægi skuli vera á milli bóklegs og verklegs náms 

(Lög um grunnskóla, nr. 91/2008). Brynjar telur ástæðuna felast í áherslum 

skólakerfisins sem ræðst líklega að einhverju leiti af þrýstingi hagsmunahópa (Brynjar 

Ólafsson, 2009).  

Arngunnur Sigurþórsdóttir (2011) kemst að annarri niðurstöðu í rannsókn sinni 

Textílmennt kennd í lotukerfi. Í rannsókninni skoðar hún m.a. stöðu 

textílmenntakennslu á Íslandi og sýna niðurstöður að textílmenntakennsla standi 

nokkuð sterk innan skólakerfisins. Hún telur þær niðurstöður jafnvel stafa af breyttum 

forsendum og viðhorfum vegna efnahagshrunsins (Arngunnur Sigurþórsdóttir, 2011). 

Efling list og verkgreinakennslu hefur verið ofarlega á forgangslista 

menntamálayfirvalda án þess að verða að veruleika (Brynjar Ólafsson, 2009). 

Samkvæmt rannsóknum þeirra Arngunnar og Brynjars kemur fram að líklega halli 

stundum á list-og verkgreinakennslu þegar kemur að fjölda kennslustunda sem varið 

er til kennslu þessara greina, samanborið við bóklegar greinar (Arngunnur 

Sigurþórsdóttir, 2011, Brynjar Ólafsson, 2009).  

Staða list og verkgreina var skoðuð sérstaklega árið 2009 í tengslum við 

rannsóknina Starfshættir í grunnskólum (Helga Jenný Stefánsdóttir, 2010). Í 

rannsókninni var m.a. kannað hvort raunverulega væri unnið eftir opinberum 

námskrám við kennslu list- og verkgreina. Niðurstöður leiddu í ljós að list- og 

verkgreinakennarar töldu óraunhæft að fara algjörlega eftir markmiðum 

aðalnámskrár við undirbúning kennslunnar, aðallega vegna þess að þær 

kennslustundir sem fengust til kennslunnar, nægðu ekki til að hægt væri að sinna 

þeim fjölmörgu markmiðum. Í stað þess legðu þeir sjálfir mat á hvaða markmið yrðu 

tekin fyrir, með tímafjöldann til hliðsjónar. Samkvæmt niðurstöðum rannsóknarinnar 

var ályktað að list- og verkgreinar fái ekki allan þann lágmarkstíma til kennslu, sem 

þeim er ætlaður (Helga Jenný Stefánsdóttir, 2010, Kristín Á. Ólafsdóttir, 2011). 

Þorgerður Hlöðversdóttir (2009) álítur að í grunnskólalögum nr. 91/2008 felist 

tækifæri til að auka vægi listgreina í skólastarfi og efla um leið gæði menntunar. Með 

grein sinni á Netlu „Listgreinar í skólastarfi- krydd eða kjarni?“, rennir hún stoðum 

undir það og vísar m.a. til 24. gr. grunnskólalaganna, þar sem segir að leggja beri 

áherslu á að jafnvægi ríki á milli bóklegra- og verklegra greina. Einnig veltir hún upp 

þeirri spurningu hvað það þýði í raun og veru. Hún álítur það í verkahring 

listgreinakennara að sannfæra aðra um nauðsyn þess að efla listgreinakennslu á 

Íslandi. Hún vitnar í Elliot Eisner, menntunar- og námskrárfræðing, og segir að ef 

nemendur fái ekki að kynnast list- og verkgreinum í skóla, geti þær ekki talist mjög 

mikilvægar eða merkilegar í augum þeirra. Því það sem er kennt eða ekki kennt í 

skóla, sendi ákveðin skilaboð til nemenda (Þorgerður Hlöðversdóttir, 2009). Því hlýtur 

að teljast mikilvægt að halda vel utan um kennslu í list- og verkgreinum til að stuðla 

að viðunandi fjölbreytni í námi og að jafnvægi sé milli bóklegra og verklegra 

námsgreina líkt og grunnskólalög kveða á um, en jafnframt að kappkosta að bæta 

jákvætt viðhorf til greinanna.  

Samkvæmt grunnskólalögum frá árinu 1995 er grunnskólum skylt að leggja fram 

eigin skólanámskrá og hafa jafnframt töluverðan sveigjanleika við gerð hennar (Lög 

um grunnskóla, nr. 66/1995). Skólanámskrá er nánari útfærsla á aðalnámskrá og tekur 

mið af sérstöðu og aðstæðum grunnskóla (Lög um grunnskóla, nr. 91/2008). Með 

skólanámskrá skapast svigrúm fyrir hvern og einn skóla til að marka sína stefnu og 

velja áherslur fyrir skólastarfið. Það getur þess vegna verið undir stjórnendum komið 

og hvaða starfsliði þeir hafa á að skipa hvaða leið er farin til að uppfylla 

einstaklingsbundnar námsþarfir.  

Margir skólar leggja áherslu á hugmyndafræði um einstaklingsmiðað nám og 

námsmat og hafa Norðlingaskóli og Ingunnarskóli verið leiðandi í þróun á 

einstaklingsmiðuðu námsmati (Anna Kristín Sigurðardóttir, 2007). Aðrir skólar horfa 

m.a. til fjölgreinda nemenda þar sem mismunandi styrkleikar þeirra eru greindir og 

unnið út frá þeim. Dæmi um skóla með áherslu á fjölgreindir er Oddeyrarskóli á 

Akureyri og Lækjaskóli í Hafnafirði. Á heimasíðum skólanna er að finna ýmsar 

upplýsingar varðandi skólastarfið og hugmyndafræðina sem þeir styðjast við.  

 

2.3 Réttur nemenda 

Í skólasamfélaginu er mikilvægt að nemendur hafi lagalegan rétt sem tryggir þeim 

sanngirni og réttlæti. Grunnskólalögin leggja áherslu á einstaklinginn og réttinn sem 

hann hefur varðandi kennslu, aðstöðu, vellíðan og öryggi. Einnig ber sérstaklega að 

gæta að því að nemendur fái jöfn tækifæri til náms og tekið sé mið af persónugerð, 

þroska, hæfileikum og áhugasviði hvers og eins í öllu skólastarfi (Lög um grunnskóla, 

nr. 91/2008)  

Í 13.grein grunnskólalaganna segir orðrétt: 

Grunnskóli er vinnustaður nemenda. Allir nemendur grunnskóla eiga rétt á 

kennslu við sitt hæfi í hvetjandi námsumhverfi í viðeigandi húsnæði sem 

tekur mið af þörfum þeirra og almennri vellíðan. Grunnskóli skal í hvívetna 

haga störfum sínum þannig að nemendur finni til öryggis og njóti 

hæfileika sinna (Lög um grunnskóla, nr. 91/2008, 13.gr).  

Rauði þráðurinn í lögunum snýr að því að hugað sé vel að sérhverjum nemanda á 

þeirra forsendum. Með lögunum er leitast við að tryggja menntun og velferð ásamt 

því að veita þeim tækifæri til að þroskast sem einstaklingar.  

Eins og sjá má hér að framan leggja lögin línurnar fyrir skólastarfið. Til að hægt sé 

að fylgja þeim eftir er mikilvægt að hafa sveigjanleika í kennslu og fjölbreytt 

námsframboð, bæði í bóklegum- og verklegum námsgreinum. Með aðalnámskrá 

grunnskóla er leitast við að útfæra menntastefnu grunnskólalaga. 

3 Aðalnámskrá grunnskóla  

Mennta- og menningamálaráðuneytið gefur út aðalnámskrár framhaldskóla, 

grunnskóla og leikskóla þar sem lög fyrir viðkomandi skólastig eru höfð til grundvallar. 

Hlutverk aðalnámskrár er að ramma inn skólastarf, upplýsa og leiðbeina um tilgang 

þess og markmið (Menntamálaráðuneytið, 2011). 

Aðalnámskrá grunnskóla skiptist í almennan hluta annarsvegar og eftir 

námssviðum hinsvegar. Hvert svið hefur sína námskrá þar sem fjallað er um nám og 

kennslu, markmiðssetningu og námsmat og færð eru rök fyrir þeim og greinum innan 

þeirra  

 

3.1 Aðalnámskrá, almennur hluti 

Í almenna hlutanum er fjallað um hlutverk aðalnámskrár, menntastefnu stjórnvalda, 

námsframboð og námskröfur. 

Aðalnámskrá er stjórntæki sem á að tryggja að farið sé að lögum. Samkvæmt 

henni er skólum skylt að birta í eigin skólanámskrá; skipulag, framkvæmd og mat á 

skólastarfi. Í aðalnámskrá 2011 eru settir fram sex grunnþættir sem varða starfshætti, 

umhverfi og inntak náms á öllum skólastigum, og mynda þeir kjarna 

menntastefnunnar. Þessir þættir eru læsi, heilbrigði og velferð, jafnrétti, mannréttindi 

og lýðræði, sjálfbærni og sköpun. Þáttunum er ætlað að styrkja og efla einstaklinga, 

virkja þá og auka hæfni þeirra til þátttöku í samfélagi þar sem jafnrétti og lýðræði 

ríkir. Því er mikilvægt að efla þekkingu, og viðhorf sem eykur gagnrýna- og skapandi 

hugsun (Menntamálaráðuneytið, 2011).  

3.2 Aðalnámskrá, list- og verkgreinar 

Á vef menntamálaráðuneytisins hafa verið birt drög af nýjum greinanámskrám fyrir 

list- og verkgreinar. Nýjar námskrár munu væntanlega verða innleiddar á næstu 

misserum. Í drögunum er sú breyting frá námsskránni 2007 að textílmennt færist frá 

sviði list- og verkgreina undir svið verkgreina ásamt hönnun og smíði og heimilisfræði, 

sem áður voru sjálfstæðar námsgreinar.  

Í drögunum skiptast sviðin í listgreinar annarsvegar og verkgreinar hinsvegar. Til 

listgreina teljast dans, leiklist, myndmennt og tónmennt en verkgreinarnar verða eins 

og áður segir, heimilisfræði, hönnun og smíði og textílmennt. Nýju drögin fjalla meðal 

annars um menntagildi verkgreina og kemur þar fram að markmið þeirra eru að leggja 

áherslu á undirbúning nemenda fyrir verkleg störf ásamt því að stuðla að alhliða 

þroska og vera liður í að skapa virðingu og jákvætt viðhorf til verklegrar vinnu 

(Menntamálaráðuneytið, 2012).  

Gerð var viðamikil úttekt á list- og verkgreinakennslu á Íslandi árið 2008-09, undir 

stjórn Anne Bamford (2009). Úttekt þessi varpaði ljósi á stöðu list- og verkgreina og 

leiddu niðurstöður m.a. í ljós sterka stöðu greinanna, að kennslan væri góð og að 

námskráin væri sveigjanleg. Bamford (2009) lagði til, að auka þyrfti áherslur á 

skapandi nám í gegn um listir en jafnframt áleit hún að framtíðahorfur list og 

verkgreina væru góðar (Anne Bamford, 2009). 

Í rannsókn Arngunnar (2011) kannaði hún hvort textílkennarar skilgreindu 

námsgreinina sem listgrein eða verkgrein. Flestir töldu greinina bæði vera list- og 

verkgrein (Arngunnur Sigurþórsdóttir, 2011).  

Í kafla aðalnámskrár um menntagildi list- og verkgreina er fjallað um hve listir og 

handverk eru samtvinnuð daglegu lífi fólks. Flest í umhverfinu mótast af listum og 

handverki og er stór hluti af menningarsögu Íslendinga. Með list og verkgreinanámi er 

ýtt undir skapandi starf og sjálfstætt gildismat. Nemendur fá tækifæri til að efla 

hæfileika sína, virkja ímyndunaraflið, vera skapandi og sjá afrakstur vinnu sinnar. 

Mikilvægri verkþekkingu er haldið við og nemendur verða betur undirbúnir fyrir það 

sem lífið býður upp á (Menntamálaráðuneytið, 2012).  

Þrátt fyrir þessar tilfærslur textílmennta á milli sviða, verður textílmennt líklega 

áfram bæði listgrein og verkgrein, þótt hún teljist eingöngu til verkgreinasviðs í nýjum 

námskrárdrögum, því ávallt eru sterk tengsl milli listsköpunar og handverks. 

 

3.3 Textílmennt 

Í aðalnámskrá listgreinar-textílmennt, frá 2007, kemur fram að íslensk menning byggi 

að hluta til á textílmennt og þekkingu á þeim fræðum.  Handverk var hér áður fyrr 

hluti af lífsbaráttunni en hefur breyst í atvinnuveg sem hefur þróast ört og er 

mikilvægur hlekkur í íslenskri menningu. Í textílmennt blandast saman þáttur 

hönnunar og handverks. Textílmenntarfagið er undirstaða textílhönnunar, 

textílframleiðslu og listræns handiðnaðar (Menntamálaráðuneytið, 2007). Námið 

byggist meðal annars á þekkingu textílefna sem unnið er með, eiginleikum þeirra og 

vinnsluaðferðum. Góð nýting og endurnýting efna sem kemur í veg fyrir sóun og 

mengun hefur fylgt faginu í gegnum tíðina og því ber að viðhalda en einnig að auka á 

þekkingu og efla sjálfbærni í sem víðustu mynd.  

3.3.1 Textílmennt og sjálfbær þróun 

Menntun til sjálfbærrar þróunar er ný áhersla menntastefnunnar, en með hugtakinu 

sjálfbær þróun er átt við að þær aðgerðir og ákvarðanir sem teknar eru í nútímanum, 

skerði sem minnst lífsgæði og möguleika fólks í framtíðinni. Í staðinn skuli leitast við 

að þróa nýjar leiðir og viðhorf sem búa í haginn fyrir framtíðina með náttúru og 

þjóðfélag að leiðarljósi og hvetji á sama tíma til sjálfbærari lífstíls (Breiting, Mayer, og 

Mogensen, 2005, Ingólfur Ásgeir Jóhannesson, 2009). Hugtakið er viðamikið og þegar 

kemur að menntun til sjálfbærni liggur ábyrgðin í höndum margra aðila sem gerir það 

flókið að setja niður ákveðin forgangsmál, því þurfa skólarnir að setja fram eigin 

markmið og vinna að þeim (Umhverfisráðuneytið, 2010). Textílmenntargreinin getur 

verið vel til þess fallin að vinna með hugtakið sjálfbærni því innan greinarinnar er 

unnið með ýmiskonar viðfangsefni og efnivið sem tengist t.d. náttúrunni, og getur því 

skapast hentugur vettvangur til að auka umræðu og vitund nemenda um hugtakið. 

3.3.2 Textílmennt og sköpun 

Verkkunnátta, færni og skilningur í textílmenntum veitir nemendum tækifæri til að 

skapa á hagnýtan og fagurfræðilega hátt. Hugtakið sköpun felur m.a. í sér að móta og 

miðla, uppgötva og búa til eitthvað nýtt og framandi. Sköpun fær nemendur til að 

velta vöngum yfir fjölbreyttum möguleikum í lausnaleit og stuðlar einnig að 

persónulegum þroska, frumkvæði og nýsköpun (Menntamálaráðuneytið, 2010).  

Í textílmennt er gert ráð fyrir að unnið sé skapandi starf með skipulögðum 

aðferðum og nemendum er gefið tækifæri til að útfæra hugmyndir sínar frá upphafi 

til enda með fjölbreyttri verktækni. Í upphafi verður til hugmynd sem nemendur 

útfæra og framkvæma með hentugum aðferðum. Nemendur leita lausna á 

vandamálum sem kunna að koma upp, með hjálp kennara ef nauðsyn krefur, sem 

getur leitt til þess að nýjar hugmyndir kvikna. Nemendur læra að greina frá hugmynd 

sinni ásamt því að vinna með öðrum (Menntamálaráðuneytið,2012). Ferlið styður 

nemendur í skapandi hugsun sem verður þeim að líkindum töm, með tíma og aukinni 

þjálfun.  

Með skapandi skólastarfi er lagður grunnur að kraftmiklu og fjölbreyttu starfi innan 

skóla sem skilar af sér sterkari nemendum út í samfélagið, þar sem ráða þarf fram úr 

fjölbreyttum verkefnum (Ingibjörg Jóhannsdóttir, Elísabet Indra Ragnarsdóttir og Torfi 

Hjartarson, 2012). 

Sir Ken Robinson (2006), menntamálafrömuður heldur því fram að allir fæðist 

með þann eiginleika að vera skapandi. Hann telur skóla oft á tíðum drepa niður 

sköpunargáfuna því þeir séu alla jafna of bóknámsmiðaðir. Nemendur eru margir 

hverjir mjög skapandi og búa yfir miklum hæfileikum á sviði list- og verkgreina og ná 

því ekki að njóta sín í hefðbundnu skólakerfi. Því sé skylda skólakerfisins að sjá til þess 

að jafnvægi sé á (Ken Robinson, 2006). Brynjar Ólafsson (2009) og Robinson (2006) 

eru sammála um mikilvægi þess að farið sé að lögum er varðar jafnvægi milli verklegs- 

og bóklegs náms eins og grunnskólalögin, nr. 91/2008 og aðalnámskrá frá 2011 leggja 

upp með.  

Til að efla og viðhalda skapandi hugsun í skólastarfi þarf að skipuleggja kennslu og 

verkefnavinnu með þarfir margbreytileikans í huga. 

Sérútbúið námsefni til textílmenntakennslu í grunnskólum er takmarkað og gerir 

það að verkum að kennslan verður síður námsefnisstýrð. Það veitir kennaranum 

svigrúm til að velja árangursríkar og fjölbreyttar leiðir í kennslu og verkefnum, með 

grunnþætti menntastefnunnar að leiðarljósi. Eykur það möguleika nemenda á auknu 

frelsi í verkefnavali sem getur hvatt til sköpunar og ýtt undir sjálfstæði. Aukið 

sjálfstæði myndi líklega leiða af sér ánægða og sjálfsörugga nemendur.  

Til að stefna að settum markmiðum í textílkennslu eru ýmsar leiðir færar. Með 

einstaklingsmiðun er leitast við að nemendur fái verkefni sem hæfa þeirra getu þó án 

þess að hver og einn nemandi fái sérútbúið verkefni. Verkefnin verða að vera 

nægilega sveigjanleg til að mæta ólíkum þörfum (Sif Vígþórsdóttir og Valdimar 

Helgason, 2006). Sé stuðst við Fjölgreindakenningu Gardners er hægt að finna 

styrkleika nemenda og vinna með þá á árangursríkan hátt. Fjölbreytni í 

kennsluháttum er lykilatriði í skapandi skólastarfi og skapar breiðan grundvöll fyrir 

nemendur til að læra á eigin forsendum (Armstrong, 2001, Sif Vígþórsdóttir og 

Valdimar Helgason, 2006).  

List- og verkgreinakennsla er líklega ákjósanlegur vettvangur til að viðhalda 

verkmenningu liðinna tíma. Með góðum kennsluháttum og hvatningu er hægt að 

styðja og styrkja nemendur við að tileinka sér handverkstækni og nota hana áfram við 

hugmyndavinnu og handverkssköpun. (Menntamálaráðuneytið, 2007). Kennsluhættir 

byggja á hugmyndum ýmissa námskenninga sem miða að því að bæta námsumhverfi 

og auka skilning á námi en jafnframt gefa þær hugmyndir um æskilegar leiðir sem 

hægt er að fara í námi og kennslu (McDonald, 2003) og geta auðveldað leiðina í átt að 

markmiðum aðalnámskrár. 

Hér má ljóst vera að með list- og verkgreinanámi felast fjölmörg tækifæri til 

skapandi skólastarfs, og með hjálp góðra kennsluhátta væri hægt efla kennsluna. 

Hér á eftir verður fjallað um nokkrar námskenningar sem hafa í gegn um tíðina 

mótað hugmyndir í kennslufræði. 

4 Námskenningar 

Að mörgu er að hyggja þegar kemur að skólastarfi. Samkvæmt grunnskólalögum 

(91/2008) ber ávallt að hafa hag nemenda í fyrirrúmi þegar skólastarf er skipulagt. 

Hægt er að fara fjölbreyttar leiðir því til eru mismunandi námskenningar sem auka 

skilning á námi. Fræðimenn á borð við Jean Piaget, John Dewey og Howard Gardner 

hafa fjallað um vitsmuni eða greind í kenningum sínum. Kennslufræðingurinn Carol 

Ann Tomlinson byggir hugmyndafræði sína um einstaklingsmiðað nám á kenningum 

hugsmíðahyggju og fjölgreinda (Tomlinson og Allan, 2000).  

Hugsmíðahyggja (e. constructivism) felur í sér að nemendur smíði eign þekkingu 

og séu virkir í eigin þroska og námi. Grundvöllur fyrir námi barna er að þau geti 

rannsakað og gert tilraunir á umhverfi sínu því samkvæmt hugsmíðahyggju byggist 

þekking á virkni og eigin reynslu (Selley, 1999). Jean Piaget var álitinn upphafsmaður 

hugsmíðahyggju. 

4.1 Jean Piaget (1896-1980)  

Piaget var svissneskur sálfræðingur og frumkvöðull í þróunarsálfræði. Hann setti fram 

kenningu um þrepaskiptingu í  vitsmunaþroska barna þar sem aðlögun þeirra að 

umhverfinu ræðst af vitsmunaþroska. Hann skipti þroskaferlinu niður í stig, sem 

tilheyrðu vissu aldursbili.  Óháð viðfangsefni færu allir í gegn um þessi stig í sömu röð, 

en kæmust mislangt og myndu dvelja mislengi í hverju þeirra. Eftir því sem börn 

kæmust ofar í stigaþrepin yrði færnin meiri. Hann lagði áherslu á uppgötvunarnám og 

sagði að allir þyrftu að læra af einhverju áþreifanlegu en ekki eingöngu af bókinni. 

Börn eru fróðleiksfús og byggja upp nýja þekkingu, ofan á þekkingu og skilning sem 

fyrir er, með því að rannsaka umhverfið (Shaffer, 1999). 

4.2 John Dewey (1859-1952)  

Dewey var bandarískur heimspekingur og menntafrömuður. Hann lagði mikla áherslu 

á að börn myndu læra með því að framkvæma eða „Learning by doing“. Hann sagði 

reynslu uppsprettu alls náms og til að byggja ofan á fyrri þekkingu þyrftu þau að 

framkvæma sjálf og vera gagnrýnin í hugsun. Hann áleit reynsluferlið hjálpa börnum 

að öðlast dýpri skilning á viðfangsefninu. Dewey lagði áherslu á samfellu í námi og að 

sú þekking og færni sem börn hafi tileinkað sér í einum aðstæðum, geti þau notað 

síðar í nýjum aðstæðum (Dewey, 2000). Af þessu að dæma hlýtur það að vera 

mikilvægt fyrir kennara að þekkja fyrri reynslu og getu nemenda, til að nemendi fái 

verkefni við rétt hæfi og getustig. Með þessum hætti bætist ný námsreynsla ofan á 

þann grunn sem fyrir er. Dæmi um þetta gæti verið um nemanda í textílmennt sem 

þyrfti að læra undirstöðuatriði í prjóni og ná tökum á þeim áður en honum yrði falið 

það verk að prjóna peysu, sem krefst meiri getu sem byggð er ofan á 

undirstöðuatriðin. 

4.3 Howard Gardner (1943-)   

Fjölgreindakenning Gardners felur í sér að nám eigi sér stað með fjölbreyttum hætti 

og að hver og einn nemandi búi yfir misöflugum hæfileikum eða greindum og til að 

þróa greindirnar þarf örvun í hentugu umhverfi.  

Howard Gardner  prófessor við Harvard-háskóla setti fram kenningu um 

fjölgreindir uppúr 1983, með bókinni Rammar hugans (e. Frames of mind). Með 

Fjölgreindakenningu Gardners kom fram ný greining á hæfileikum manna og var þeim 

skipt í sjö yfirgripsmikla flokka eða greindir. Greindirnar nefndi hann: málgreind sem 

felur í sér hæfileika til að beita tal- og skrifmáli; rök- og stærðfræðigreind sem felur í 

sér hæfileika til rökhugsunar og talnaskilnings; rýmisgreind sem felur í sér hæfileika til 

rúmskynjunar, þ.e. að sjá fyrir sér liti og form; líkams- og hreyfigreind sem felur í sér 

sérstaka færni til að stjórna líkamanum,beita verkfærum og búa til hluti; 

tónlistargreind er færni í að skynja, skapa og tjá tónlist; samskiptagreind sem felur í 

sér hæfni til greina líðan og tilfinningar annarra einstaklinga og bregðast rétt við 

þeim; sjálfsþekkingargreind sem felur í sér hæfni til að meta eigin styrk og veikleika 

og færni til að stjórna eigin hegðun. Seinna bætti hann við áttundu 

greindinni:umhverfisgreind sem felur í sér færni til að skynja og þekkja náttúruna og 

fyrirbæri hennar. Möguleg viðbót við Fjölgreindakenninguna er níunda greindin sem 

Gardner nefnir tilvistargreind. Hún er skilgreind sem umhyggja fyrir tilvist mannsins á 

jörðinni en hefur enn ekki verið innleidd sem hluti af Fjölgreindakenningunni 

(Armstrong, 2001). 

Gardner telur Fjölgreindakenninguna vel til þess fallna að móta kennsluaðferðir í 

einstaklingsmiðuðu námi, því hún komi að góðum notum við greiningu styrkleika 

nemenda. Æskilegt er að nota upplýsingar um styrkleikana við undirbúning verkefna 

til koma til móts við einstaklingsbundnar þarfir nemenda. Á sama tíma styrkist 

sjálfsmynd og ánægja nemenda eykst frekar en einblínt sé á veikleika sem leiða til 

vanmáttar. Gardner álítur nauðsynlegt að samþætta námsgreinar sem þýðir að 

blanda saman ólíkum námsþáttum, m.a. til þess að tengja nám við daglegt líf. 

Þemanám er vel til þess fallið að virkja allar greindir og samþætta námsgreinar, því 

það felur í sér góða möguleika á fjölbreytni (Armstrong, 2001), þar sem unnið er að 

heildstæðu viðfangsefni, sem nemendur vinna bæði í hópum og með 

einstaklingsframlagi. Fjölbreyttar vinnuaðferðir eru notaðar og unnið er að 

viðfangsefninu frá misjöfnum sjónarhornum, t.d. þvert á námsgreinar (Lilja M. 

Jónsdóttir, 1996). Greindirnar vinna allar saman á flókinn hátt og eru til staðar hjá 

sérhverjum einstaklingi. Til að þróa með sér allar greindirnar þarf viðeigandi örvun í 

hentugu umhverfi en greindirnar eru missterkar. Hver greind nýtist á sinn hátt í öllum 

námsgreinum grunnskólans en það fer eftir því hvar styrkleikarnir liggja hvernig 

greind nýtist. Sem dæmi má nefna að myndrænt námsefni höfðar til rýmisgreindar 

nemenda. Fínhreyfingar á borð við ýmsa verktækni í list-og verkgreinum og líkamleg 

túlkun á huglægum hugtökum kalla á líkams- og hreyfigreind. Umhverfisgreind kemur 

við sögu þegar unnið er með viðfangsefni tengd umhverfi og náttúru. Samkvæmt 

Gardner eru uppeldi, umhverfi og erfðir þeir þættir sem hafa höfuðáhrif á hvort 

greindirnar þróist (Armstrong, 2001).  

Hér má álykta að sumir einstaklingar séu töluvert heppnari en aðrir hvað greind 

varðar, því uppeldi, umhverfi og erfðir skipta máli og einstaklingar hafa ekki val um 

það frá byrjun. Hægt er að vinna með þessa einstaklinga í skólakerfinu og efla 

styrkleika þeirra markvisst með einstaklingsmiðuðum áætlunum, þar sem sett eru 

markmið til lengri eða skemmri tíma og valdar eru hentugar aðferðir til að ná þeim. 

Líkt Piaget og Dewey er Gardner hlynntur því að nemendur fái tækifæri til að 

glíma við raunveruleg viðfangsefni (Armstrong, 2001).  

Með Fjölgreindakenningunni jókst skilningur á að nám geti átt sér staðar á 

fjölbreyttari hátt en áður var talið og hefur því kenningin verið fengur fyrir skólastarf. 

4.4 Carol Ann Tomlinson (1944- ) 

Ein af helstu talsmönnum einstaklingsmiðaðs náms er bandarískur kennslufræðingur  

og prófessor að nafni Carol Ann Tomlinson, hún hefur skrifað fjöldann allan af bókum 

tengdar viðfangsefninu. Bækurnar byggir hún á áralangri kennslureynslu og störfum 

sínum sem sérkennsluráðgjafi. Tomlinson (2000) skilgreinir einstaklingsmiðun 

(e.differentiation) sem markvissa viðleitni kennarans til að bregðast við námsþörfum 

hvers nemanda eða hóps nemenda fremur en það sem algengast er, þ.e. að kenna 

öllum bekknum eins og allir einstaklingar séu í meginatriðum eins (Tomlinson og 

Allan, 2000, Ingvar Sigurgeirsson, 2005). Grunnur einstaklingsmiðunar byggir á 

stöðugu mati á námsþörfum nemenda og er námsmat því mikilvægt verkfæri 

kennarans til að skipuleggja kennsluna í takt við þarfir nemenda (Sif Vígþórsdóttir og 

Valdimar Helgason, 2006). 

Hugmyndir sínar um kennsluhætti styður hún m.a. með kenningum á borð við 

hugsmíðahyggju eins og hefur komið fram, og fjölgreindakenningu Gardners. Hún 

álítur mikilvægt að kennarar komi til móts við nemendur og fjölbreytta hæfileika 

þeirra. Að hennar mati ýtir m.a. Fjölgreindakenning Gardners undir það (Tomlinson og 

Allan, 2000). 

5 Einstaklingsmiðað nám  

Einstaklingsmiðað nám er talinn vænlegur kostur til að uppfylla kröfur grunnskólalaga 

og aðalnámskrár. Ingvar Sigurgeirsson (2005), fjallar um hugtakið einstaklingsmiðað 

nám í grein sem birtist eftir hann í Netlu en þar segir hann að „... kennsluhættir, 

tengdir einstaklingsmiðun, geta hvílt á gjörólíkri hugmyndafræði.“ (Ingvar 

Sigurgeirsson, 2005).  

Nemendur beita ólíkum aðferðum til náms og þurfa á skilningi skólakerfisins að 

halda. Fjölbreyttir kennsluhættir og einstaklingsmiðað verkefnaval eru svar við ólíkum 

nemendahópi (Elín G. Ólafsdóttir, 2004).  

Rök fyrir einstaklingsmiðun eru yfirleitt sótt til hugsmíðahyggju (Tomlinson og 

Allan, 2000), en fram hefur komið að hugsmíðahyggja felur í sér að nemendur séu 

virkir í þekkingarleit sinni og hver og einn byggi upp eigin skilning á heiminum (Good 

og Brophy, 2008). Nemendur eru ólíkir og skynja, skilja og læra hver með sínum hætti. 

Með hugmyndum Tomlinson (2000) um einstaklingsmiðun skiptir sveigjanleiki 

höfuðmáli þegar kemur að þáttum eins og kennsluaðferðum, námsefni, verkefnavali, 

námstíma, hópaskiptingu og hópastarfi. Hún mælir með að nemendur vinni að 

verkefnum sem höfði til þeirra og reyni hæfilega á en einnig að tillit sé tekið til 

áhugasviðs, námstíls og greindar (Tomlinson og Allan, 2000). Með námsstíl er átt við 

hvaða aðferð hentar hverjum og einum einstaklingi best við nám. Námsstíll ræðst af 

tilfinningalegum, vitsmunalegum, umhverfis- og lífeðlisfræðilegum þáttum sem 

einkenna hverja persónu (Guðbjörg Emilsdóttir, Guðlaug Einarsdóttir og Hrund 

Hjaltadóttir, 2006). Sem dæmi um mismunandi námsstíl nemenda er að sumum 

gengur best að læra með tónlist í eyrunum, eða með kveikt á sjónvarpinu, á meðan 

þögnin ein virkar vel fyrir aðra.  

Meginmarkmiðið með einstaklingsmiðuðu námi er oftast að mæta ólíkum þörfum 

nemenda á fjölbreyttan hátt. Skilningur meðal fræðimanna, á þörfum nemenda lítur 

út fyrir að vera með svipuðum hætti og virðist samhljómur um að hentug lausn felist í 

fjölbreyttum kennsluháttum og fjölbreyttu verkefnavali.  

Aðferðir sem Tomlinson telur hentugar eru margbreytilegar, en má þar telja 

samvinnunám og þemanám. Síðar verður fjallað um hugmyndir um 

einstaklingsmiðaðar kennsluaðferðir tengdar við textílmennt. 

 

5.1 Einstaklingsmiðað nám og skólaþróun 

Skólaþróun síðust áratuga hefur leitt til þess að skólar hafa tekið upp 

einstaklingsmiðaða kennsluhætti. Í skólanámskrám, sem hægt er að finna á 

heimasíðum flestra skóla, er hægt að sjá hvaða stefnum þeir fylgja. Margir leggja 

áherslu á einstaklingsmiðun enda var það stefna Fræðsluráðs Reykjavíkurborgar, í 

upphafi þessarar aldar, að innleiða einstaklingsmiðað nám og var það gert því 

skólastarfið þarfnaðist breytinga ( Ingvar Sigurgeirsson: 2004). Áherslur 

Reykjavíkurborgar með einstaklingsmiðuðu námi eru opnir og sveigjanlegir 

starfshættir (Reykjavíkurborg, 2007). Margir grunnskólar höfuðborgarinnar hafa 

unnið ötullega að þróun, með það markmið að hæfileikar nemenda nýtist til fullnustu 

og að nemendur verði betur undirbúnir fyrir lífið (Anna Kristín Sigurðardóttir, 2007).  

Norðlingaskóli og Ingunnarskóli í Grafarholti eru dæmi um skóla sem hafa innleitt 

þessa hugmyndafræði. Á heimasíðu Ingunnarskóla, undir skólanámskrá, eru talin upp 

markmið sem skólinn leitast við að vinna eftir. Þar segir:   

Með einstaklingsmiðun er verið að mæta þörfum einstaklings eða lítils 

hóps. Í stórum hópi eru alltaf einhverjir sem þurfa að hafa mikið fyrir því 

að komast í gegnum námsefnið en aðrir hafa minna fyrir því. Í skólanum 

fylgir meginþorri nemenda sömu áætlun en áhersla er á að bjóða upp á 

fjölbreytta kennsluhætti sem gefa nemendum kost á námi við hæfi. 

(Ingunnarskóli, á.á.).  

Í skólanámskrá Norðlingaskóla er greint frá því að með starfi skólans sé leitast við að 

mæta nemendum á þeirra forsendum þar sem áhersla er lögð á vellíðan nemenda og 

nám þeirra miðist við þarfir og getu. Þetta byggist á einstaklingsmiðuðum 

starfsháttum og samvinnu hvers konar. Í Norðlingaskóla er mikil áhersla lögð á list- og 

verkgreinar (Norðlingaskóli, á.á.). 

Norðlingaskóli og Ingunnarskóli tóku, í samvinnu, þátt í þriggja ára  

þróunarverkefni sem beindist að því að þróa einstaklingsmiðað námsmat. Leitast var 

við að hafa námsmatið fjölbreytt. Var það m.a. byggt á frammistöðumati en það felur 

í sér að nemendur eru metnir á meðan þeir vinna að krefjandi viðfangsefnum; 

námsmöppum sem innihalda verkefni og sýnishorn af úrlausnum; sjálfsmati 

nemenda; jafningjamati og matssamtölum en í þeim er m.a. rætt um námið og 

framvindu þess og eru nemendur jafnframt hvattir til virkni. Lögð er áhersla á að 

námsmat fléttist inn í námið og fari fram jafnt og þétt allan námstímann (Ingvar 

Sigurgeirsson, Ágúst Ólason og Guðlaug Erla Gunnarsdóttir, 2009). 

Áhersla Reykjavíkurborgar samræmist áhersluþáttum Tomlinson, en passar einnig 

við áherslur grunnskólalaga og aðalnámskrár eins og fram hefur komið. Líklega er 

hægt að heimfæra þessa nálgun á viðfangsefni textílmennakennslu jafnt sem aðrar 

námsgreinar til að góður árangur náist. 

5.2 Einstaklingsmiðað nám og textílmennt 

Með fjölbreyttu verkefnavali og spennandi nálgun er hægt að gera textílnám 

áhugavert, sé horft til námskenninga og hugmyndafræði sem hefur verið lýst hér að 

framan. 

Margir fræðimenn telja að ná megi betri árangri í skólastarfi, ef nemendur koma 

að vali á viðfangsefnum sínum og aðferðum til að vinna að þeim. Frjálsræði sé því 

nauðsynlegt til að auka sköpunargáfur (Tomlinson og Allan, 2000). Í bókinni litróf 

kennsluaðferðanna er yfirlit um atriði sem virðast geta haft jákvæð áhrif á námsáhuga 

nemenda (Ingvar Sigurgeirsson, 1999). Mikið af þeim atriðum virðast samræmast 

kenningum Gardners og hugmyndafræði Tomlinson um einstaklingsmiðað nám og 

kæmu sér vafalaust vel við kennslu textílmennta. Á meðal þeirra eru t.d atriði sem 

koma inná hvatningu, stuðning, aukið val og fjölbreytni í kennslu . 

Þekking kennara á fjölgreindakenningu Gardners getur komið sér einkar vel fyrir 

nemendur. Skilningur í þeirra garð getur aukist og leitt til þess að auðsóttara verður 

að setja raunhæf markmið í náminu og nýta námsefni og kennsluaðferðir sem hæfa. 

Framfarir verða sýnilegri og nemendur blómstra. Kennsla verkþekkingar og 

vinnubragða í textílmennt, krefst þess að kennari beiti fjölbreyttum kennsluaðferðum 

og hagi kennslunni í takt við getustig nemenda. Kennarar þurfa að gera sér grein fyrir 

megin forsendum kennsluaðferða svo þeir geti nýtt þær á árangursríkan hátt.  

Árangur í kennslu, getur stjórnast af mörgum samverkandi þáttum. Til að auka 

líkur á að allir nemendur njóti góðs af kennslunni telur Gardner mjög mikilvægt að 

fjölbreytni sé viðhöfð í nálgun viðfangsefna. Tomlinson tekur í sama streng en hún 

segir að ef fjölbreyttum kennsluaðferðum sé beitt og nemendur fái val þá sé líklegt að 

árangur náist, en verkefni sem nemendur vinna að verða að taka mið af námslegri 

stöðu þeirra, vera viðráðanleg og áhugaverð (Sif Vígþórsdóttir og Valdimar Helgason, 

2006). Ingvar (1999) telur að með því að sýna viðfangsefni og nemendum áhuga náist 

góður árgangur í kennslu (Ingvar Sigurgeirsson,1999). Einstaklingsmiðun gerir ekki ráð 

fyrir mismunandi verkefnum fyrir sérhvern nemanda heldur nægjanlegum 

sveigjanleika til að mæta ólíkum nemendum með misjafnar þarfir (Sif Vígþórsdóttir og 

Valdimar Helgason, 2006).  

Hugmyndir Tomlinson (2003) um einstaklingsmiðaða kennslu snýr að fjölbreytni 

og sveigjanleika en jafnframt að einstaklingsmiðuð kennsla sé í raun „common 

sense“. Hún vísar í dæmi um fjölbreytni innan fjölskyldna, þar sem þarf að nálgast 

hvern einstakling á hans forsendum eftir því hverjar þarfirnar eru, ekki sé gefið að 

sömu uppeldisaðferðir virki jafn vel á alla. Þessu er hægt að líkja við nemendur í skóla 

en þar er fjölbreytileikinn mun meiri því þurfa úrræðin í kennslu að vera fjölbreytt 

(Tomlinson og Eidson, 2003). 

6 Áhugaverðar kennsluaðferðir 

Kennsluaðferð er það skipulag sem kennari notar í kennslu til að miðla upplýsingum til 

nemenda og ná settum markmiðum með kennslunni. Kennsluaðferðir byggjast á 

ólíkum forsendum og er ætlað að uppfylla ólík markmið. Þær eru túlkaðar og notaðar 

með fjölbreyttum hætti í ýmsum námsgreinum (Ingvar Sigurgeirsson,1999). Margar 

þeirra henta vel til verklegar kennslu til að vekja áhuga og vinnusemi nemenda og til 

að hjálpa þeim að ná markmiðum sínum.  

Í bókinni Litróf kennsluaðferðanna eru fjölbreyttar kennsluaðferðir útskýrðar og 

þeim skipt í flokka. Kennsluaðferðum er hægt að blanda saman til að auka áhrifamátt 

þeirra (Ingvar Sigurgeirsson, 1999). Tomlinson (2003) setur einnig fram nokkrar 

hugmyndir sem hún telur árangursríkar í einstaklingsmiðuðu námi ( Tomlinson og 

Eidson, 2003).  

Í einstaklingsmiðuðu námi er m.a. lögð áhersla á samvinnunám. Með 

samvinnunámi eða hópvinnu fá nemendur tækifæri til fjölbreyttra vinnubragða með 

samnemendum sem hafa svipuð áhugamál og styrkleika, en nemendur fá jafnframt 

þá áskorun að vinna með öðrum sem þeir eiga litla eða enga samleið með. 

Ávinningurinn af fjölbreyttri hópavinnu er sá að nemendur þjálfast m.a. í samvinnu 

með ólíkum einstaklingum, þeir læra verkaskiptingu, virkni og þátttaka þeirra eykst en 

jafnframt læra nemendur að meta mikilvægi góðrar samvinnu (Ingvar Sigurgeirsson, 

1999, Tomlinson og Eidson, 2003). Virkni nemenda ræðst að miklu leiti af 

kennsluháttum en góð samskipti milli kennara og nemenda markar upphafið af 

farsælu samstarfi. Nemendur og kennarar eru samherjar í námi þar sem  nemendur 

eru hafðir með í ráðum varðandi nám og kennslu. Með þessum hætti verða 

nemendur sjálfstæðari námsmenn (Sif Vígþórsdóttir og Valdimar Helgason, 2006). Hér 

á eftir verða gefin dæmi um kennsluaðferðir sem Ingvar (1999) og Tomlinson (2003) 

hafa fjallað um í bókum sínum sem gætu nýst við kennslu fjölbreyttra nemendahópa í 

textílmenntum. Hér á eftir verða kynntar nokkrar hugmyndir heimfærðar á 

textílkennslu. 

Jigsaw/púslaðferð flokkast undir hópvinnubrögð og gengur út á að nemendum er 

skipt í hópa og viðfangsefninu skipt milli hópa, þó eru til nokkrar útfærslur á þessari 

aðferð. Hver nemandi innan heimahópsins fær að velja sér sinn hluta af 

viðfangsefninu og fær einnig það hlutverk að fara og hitta meðlimi hinna hópanna, þá 

sem völdu sér sama viðfangsefni og hann. Heimahóparnir eru leystir upp á meðan 

upplýsingaöflun fer fram. Þegar nemendur hafa kynnt sér efnið sem þeir völdu fara 

þeir aftur í heimahópana og kenna meðlimum hópsins það sem þeir höfðu lært. 

Þannig fær hver nemandi þá ábyrgð að afla sér upplýsinga og miðla síðan þeim 

upplýsingum til síns heimahóps. Sé aðferðin heimfærð á  textílkennslu þar sem 

nemendur eru tólf talsins. Viðfangsefnið er útsaumur. Nemendum er skipt í fjóra 

hópa og verkefni dagsins er að læra þrjú ný útsaumsspor sem deilt er niður á 

heimahópana. Hver nemandi velur sér eitt spor til að læra og kenna síðan hinum. 

Nemendur með sama útsaumssporið hittast í sérfræðingahópi sem samanstendur af 

einum nemanda úr hverjum heimahópi og í sameiningu finna þeir út hvernig sporið er 

saumað. Eftir ákveðinn tíma fara allir aftur í sína heimahópa og skiptast á að miðla 

þeirri þekkingu sem þeir öfluðu til síns hóps (Ingvar Sigurgeirsson, 1999, Tomlinson og 

Eidson, 2003).  

Verklegar æfingar skipa stórt hlutverk í kennslu textílmennta með það markmið 

að nemendur þjálfist í vinnubrögðum og verktækni með reglulegi endurgjöf frá 

kennara. Til að uppfylla markmið einstaklingsmiðunar verða verkefnin að vera valin 

með getu og áhugasvið nemenda í huga (Ingvar Sigurgeirsson, 1999). 

Leitaraðferðir fela í sér vettvangsathuganir, gagnagreiningu og ýmiskonar 

tilraunir. Nemendur þjálfast m.a. í sjálfstæðum vinnubrögðum, upplýsingaöflun og 

samvinnu. Auk þess að þjálfast í úrvinnslu verkefna. Hér væri hægt að heimfæra 

leitaraðferðir yfir á vettvangsferð í textílmennt þar sem nemendur fara t.d í heimsókn 

í ullarvinnslu. Þar fá þeir að upplifa það sem fer fram þar og safna upplýsingum um 

vinnsluferli og eiginleika ullarinnar. Þegar heim í skólastofuna er komið er 

upplýsingunum safnað saman og unnið úr þeim í litlum hópum þar sem hver hópur, í 

samvinnu, vinnur úr upplýsingunum og í framhaldi halda hóparnir e.t.v. stutta 

kynningu fyrir hvern annan (Ingvar Sigurgeirsson, 1999). 

Í flokknum Sjálfstæð skapandi viðfangsefni er m.a unnið með raunveruleg 

viðfangsefni sem færa nemendur nær alvöru lífsins. Hægt væri að setja upp sýningu í 

skólanum á handverki og hönnun nemenda, þar sem nemendur sjá um að halda utan 

um og skipuleggja uppsetningu og framkvæmd sýningarinnar (Ingvar Sigurgeirsson, 

1999). 

Hópaskipting og gott skipulag getur leitt til markvissari kennslu. Auðveldara getur 

reynst að kenna ákveðna verkfærni og tækniatriði ef nemendum er skipt í litla hópa 

eða s.k. mini workshops. Á meðan kennarinn kennir litlu hópi hvernig á að hekla, 

vinnur afgangurinn af bekknum að sjálfstæðum verkefnum sem krefjast minni 

leiðsagnar. Einnig væri hægt að biðja sterkan nemanda að leiða lítinn hóp í gegn um 

verkefni sem hann hefði góða færni í (Tomlinson og Eidson, 2003).  

Aðferðirnar sem taldar eru upp hér að ofan eiga það sameiginlegt að hægt er að 

útfæra þær á marga vegu og laga að þörfum fjölbreyttra nemendahópa og gætu því 

verið gott innlegg í textílmenntakennslu.  

7 Lokaorð 

Markmið þessarar ritgerðar var að athuga hvernig hægt væri að nýta hugmyndafræði 

um einstaklingsmiðað nám í textílmenntakennslu. Ég komst að því við skrif þessarar 

ritgerðar að lítið er til af rannsóknum sem fjalla um textílmenntakennslu í 

grunnskólum Ísland. 

Lög um grunnskóla og aðalnámskrá leggja áherslu á að allir nemendur fái jöfn 

tækifæri til náms, að þeim líði vel í skólanum og fái góðan undirbúning fyrir lífið. Engir 

tveir nemendur eru eins, styrkleikar þeirra liggja á ólíkum sviðum því hafa þeir ólíkar 

þarfir. Nemendur hafa þó rétt á því að skólakerfið taki tillit til þeirra, sýni þeim 

skilning og bregðist við. Stefnubreyting hefur orðið í skólamálum síðustu ár. Horfið 

hefur verið frá hefðbundinni bekkjarkennslu þar sem eitt átti yfir alla að ganga, þess í 

stað eiga kennsluhættir að vera fjölbreyttir og sveigjanlegir til að uppfylla þarfir 

fjölbreytileikans.  

Hugmyndafræði Carol Ann Tomlinson um einstaklingsmiðað nám styðst við 

kenningar hugsmíðahyggju og Fjölgreindakenningu Gardners. Niðurstöður leiddu í ljós 

að einstaklingsmiðað nám, með allri sinni fjölbreytni og sveigjanleika, er vel til þess 

fallin að styrkja stoðir textílmenntakennslu og annarra list- og verkgreina þar sem tillit 

er tekið til hæfni og getu nemenda. Vegna þess að notkun einstaklingsmiðaðra 

kennsluhátta myndi hvetja til fjölbreytni og jafnframt fengju nemendur verkefni við 

hæfi og gætu lært með sínum hætti og fengju  þar að auki meira val. Aukið frjálsræði 

er nauðsynlegt til að auka sköpunargáfur og áhuga. Aukinn áhugi leiðir til virkari 

þátttöku nemenda og er um leið hvatning til að taka ábyrgð á eigin námi. 

Einstaklingsmiðað nám myndi skila af sér ánægðari og sjálfsöruggari nemendum sem 

væru vel undirbúnir fyrir það sem lífið hefur að bjóða.  

Samkvæmt úttekt Bamford (2009) er staða list- og verkgreina í grunnskólum 

landsins nokkuð sterk og kennslan mjög góð samanborið við önnur lönd, en aðrar 

rannsóknir sýna fram á, að það halli á list- og verkgreina sé fjöldi kennslustunda 

borinn saman við bóknámsgreinar og telst það áhyggjuefni. Listsköpun og 

verkmenning eiga sér langa sögu og skipa stóran sess í menningarsögu Íslands og er 

því mikilvægt að viðhalda og efla kennslu í þessum greinum svo þekkingin fjari ekki út. 

Svið list- og verkgreina hefur kjöraðstæður til skapandi starfs og sveigjanleika og 

þ.a.l. góðan möguleika á að brjóta upp hefðbundna kennslu með 

einstaklingsmiðuðum kennsluháttum. Eflaust allt hægt ef viljinn er fyrir hendi. Ég tel 

þó að tímaskortur gæti átt þátt í að draga úr sköpunarkraftinum.  

Nú þegar menntastefnan er svo skýr í átt til einstaklingsmiðunar tel ég það 

verðugt verkefni í framtíðinni að skoða að hvaða marki einstaklingsmiðaðir 

kennsluhættir eru notaðir í raun, við kennslu textílmennta. 

